
Chidambaresha Nataraja Shiva Stuti by Vyaghrapadajaiminisheshadi

వ్యాఘ్రపాదజైమినిశేషాదికృతా   చిదమ్బరేశనటరాజశివస్తుతిః

ఈశ్వరః -
చిదమ్బరమితి ప్రోక్తం   వేదవేదాన్తసంస్తుతమ్ ।
మాం సర్వే తత్ర నృత్యన్తం  వర్ణయన్తి  మునీశ్వరాః ॥
దేవీ -

తత్ర త్వాం దేవదేవేశం నృత్యన్తం  తే మునీశ్వరాః ।
కథం స్తువన్తి  హే శమ్భో శ్రోతుమిచ్ఛామి  తత్స్తుతిమ్  ॥
సూతః -
మహాదేవో గిరిజయా తదా సమ్ప్రార్థితో  ద్విజాః ।
స్వనృత్తచిత్రం  తద్దేవ్యై   కథయామాస విస్తరాత్ ॥
ఈశ్వరః -
వ్యాఘ్రపాదాదయో  దేవి శేషాద్యాః ప్రమథాధిపాః  ।
జైమినిప్రముఖాః   సర్వే మన్నృత్యం వర్ణయన్తి  చ ।
తత్తేఽహం వర్ణయిష్యామి  సావధానమనాః శ్రృణు  ॥
వ్యాఘ్రపాదజైమినిశేషాదయః   -
వినిహితవిధిజాతముణ్డమాలాకలితోరఃస్థల   శూలమూలబాహో ।
మణీగణఖచితాఙ్ఘ్రినూపురోద్యత్ప్రభవవిదీపితదిక్తట  ప్రసీద  ॥ ౧॥
డమరుకవినదోత్థితప్రకర్షప్రతిశబ్దైర్బధిరీకృతా      (ఖిలా)మరేన్ద్ర  ।
కరచాలనఖేలనోర్ధ్వపాదప్రతిహతభూతలనమ్రమస్తనాగ    ॥౨॥
పతత్తారాజాలస్ఫుటితగగనాభోగవిలస-
ద్విమానస్థైర్దేవైః    కలితసుమనోవర్షనికరైః   ।

అదభ్రాదభ్రాభ్రస్థలకృతనివాసైర్మునిగణై      -

ర్భవజ్జాతం  దృష్టం  నటనమఖిలైః  సాయముమయా ॥ ౩॥
వారంవారమఘాపహారిచరణం లీలాకృతాణ్డస్ఫుట -

త్త్రుట్యత్తారపతఙ్గదీప్తివిశిఖైర్విధ్వస్తధ్వాన్తం    స్ఫుటమ్ ।
పాతాలాన్తరగామ్బికేశనఖరైర్దృష్ట్వాఽభిజిహ్వోల్లస    -
ద్రక్తాన్తోత్థితలోచనోరుయుగలం   నక్తఞ్చరఖాన్తకృత్ ॥ ౪॥

భీమచ్చారుశశాఙ్కసఙ్కులమిలద్గఙ్గాతరఙ్గోల్లస    -
ల్లీలాలోలజటాసటావిఘటనత్రుట్యన్మహోడుచ్ఛట   ।
ఢక్కాఢమ్బరధాంధుమధ్వనికృతాహఙ్కారదిక్చక్రకం
తాలోద్భేదమృదఙ్గకాలహలకరాపారప్రభేదైః    సురాః ।
త్వాం సేవన్తి శివం ముకున్దవిధయః  సేన్ద్రాః  ప్రదోషే  ముదా ॥ ౫॥
వీణాపాణినఖప్రఘట్టనభవైః    శబ్దైః  సురాగైః  క్వణ-

ద్వాణీ తాలకరా మహేశ పరమానన్దోల్లసత్తాణ్డవ    ।
శర్వాణ్యా సహిత ప్రసీద  సతతం సఙ్గీతధారారసైః 

సమ్ప్రీణాతి శివం ప్రదోషసమయే మాం శఙ్కరం చామ్బికే ॥౬॥
జటాహీన్దుగఙ్గాతరఙ్గోత్తమాఙ్గం      లసత్పాణిపాదోజ్వలచ్చారునాగమ్ ।
కృపాస్రవ్యపాఙ్గైర్నిరీక్షన్తమీశం   నటడ్డామరారావనాట్యత్సురఙ్గమ్   (?)॥ ౭॥
నన్దిభృఙ్గికృతమర్దలఘోషైర్గల్లఝల్లరకరైర్గణవృన్దైః           ।
తణ్డూచణ్డకరతాలలయోత్థైర్నర్తనైర్మణిఝణత్కృతశబ్దైః      ॥౮॥
శిఞ్జితైర్మధురనూపురఘోషైర్మణ్డితం     చ నటనం శ్రుతిఘోషమ్  ।
శ్రేష్ఠః   సురాణాం పతిరఙ్ఘ్రిపానాం  రౌద్రం  తవార్ద్రా  ప్రథితం  చ ఋక్షమ్ ॥౯॥
తస్మిన్ప్రభాతే తప పాదసూర్యం దృష్ట్వాఽభినన్దత్యథ   భక్తపద్మమ్ ॥ ౧౦॥
అమ్బరచర డమ్బరవరఘోషణశశిభూషణ ఫణికఙ్కణ గరశోషణ స్మరమారణ భగవన్
।
అరుణారుణ చరణావిత జనవీక్షణ భగహారణ పురహన్ ।
కరుణాకర భవతారణ వరుణాలయ కృతపారణం మునికారణ పరిపాలయ శివ మామ్
॥ ౧౧॥
॥ఇతి శివరహస్యాన్తర్గతే  శివగౌరీసంవాదేవ్యాఘ్రపాదజైమినిశేషాదికృతా   చిదమ్బరేశనటరాజశివస్తుతిః
సమ్పూర్ణా ॥
-॥ శ్రీశివరహస్యమ్  । భర్గాఖ్యః  పఞ్చమాంశః । అధ్యాయః ౨౨।౨౩-౩౭॥
- .. shrIshivarahasyam . bhargAkhyaH panchamAMshaH . adhyAyaH 22. 23-37..

Notes:

Shiva describes to Gauri, the glory of Chidambaram where the Rishi-s Vyaghrapada,

Jaimini and Shesha (Patanjali) eulogized Him as Chidambaresha-Nataraja as they witness

Shiva’s Divine Dance.

The shloka-s pertaining to the Stuti are renumbered for readers’ convenience.

